
UO‘K: 656.2:338.5
TEMIR YO‘L YO‘LOVCHI TASHISH IQTISODIY 
SAMARADORLIGINING NAZARIY ASOSI
Eshboyev Ulug‘bek Farxodovich
“O‘zbekiston temir yo‘llari” AJ Iqtisodiy tahlil va 
prognozlash departamenti yetakchi mutaxassisi
Toshkent davlat iqtisodiyot universiteti
“Yashil iqtisodiyot” kafedrasi mustaqil izlanuvchisi

Annotatsiya. Temir yo‘l yo‘lovchi tashish korxonalari faoliyatining iqtisodiy samaradorligini an’anaviy 
“natija/xarajat” nisbati orqali baholashning nazariy jihatdan yetarli emasligi hamda samaradorlik kategoriyasini 
ko‘p darajali tizim sifatida qayta talqin qilish zarurati tadqiq etilgan. Tadqiqotning maqsadi yo‘lovchi tashish 
korxonasida samaradorlikni shakllantiruvchi omillar tizimini aniqlash hamda uni texnologik-operatsion, 
moliyaviy-iqtisodiy va ijtimoiy-tizimli darajalar muvozanati sifatida asoslashdan iborat. “O‘ztemiryo‘lyo‘lovchi” 
AJning 2020–2025-yillardagi statistik ma’lumotlari tahlil qilinib, mavjud ilmiy yondashuvlar ikki mezon — resurs 
sarfini miqdoriy o‘lchash darajasi va ijtimoiy vazifani hisobga olish darajasi — bo‘yicha xaritalashtirilgan. 
Natijalarga ko‘ra, yo‘lovchi aylanmasi 2,10 marta va vagon-kilometr hajmi 1,72 marta oshgan sharoitda bandlik 
darajasi 22,0 foizga o‘sgani hamda bu holat yo‘lovchi oqimi va quvvatning turli sur’atlarda tiklanganini ko‘rsatishi 
aniqlangan. Mavjud sakkizta nazariy yondashuvda taklif etilgan quvvat, realizatsiya qilingan quvvat va ijtimoiy 
vazifani yagona baholash tartibida birlashtirish masalasi yetarlicha yoritilmagani asoslangan.

Kalit so‘zlar: iqtisodiy samaradorlik, temir yo‘l transporti, yo‘lovchi tashish, ko‘p darajali baholash, tariflarni 
tartibga solish, kompensatsiya mexanizmi.

K I R I S H
Yo‘lovchi tashish temir yo‘l tarmog‘ining iqtisodiy jihatdan o‘ziga xos bo‘g‘ini hisoblanadi: poyezd e’lon 

qilingan jadval bo‘yicha jo‘naydi, resurs chipta sotilishidan avval sarflanadi, sotilmagan o‘rindiq esa poyezd 
jo‘nagan zahoti iqtisodiy qiymatini yo‘qotadi. Iqtisodiy samaradorlik nazariyasida qabul qilingan “natija/xarajat” 
nisbati mahsulot erkin narxda sotilgan, sotilmagan qismi zaxiraga qo‘yilgan va resurs sarfi talabga qarab tartibga 
solingan holatda ishonchli natija beradi. Yo‘lovchi tashish korxonasida esa mazkur uchala shartning o‘ziga xos 
xususiyatlari mavjud. Mazkur tezisning maqsadi — samaradorlik kategoriyasining mazmunini yo‘lovchi tashish 
korxonasining texnologik va institutsional tuzilishidan kelib chiqib qayta asoslash hamda uni shakllantiruvchi 
omillar tizimini aniqlashdan iborat.

A D A B I Y O T L A R  S H A R H I
Neoklassik unumdorlik nazariyasi M. Farrell tomonidan asoslangan chiquvchi va kiruvchi parametrlar 

nisbatiga tayanadi [1], biroq bu nisbat taklif etilgan va realizatsiya qilingan quvvatni alohida ajratib ko‘rsatmaydi. 
M. Farsi, M. Filippini va V. Grin Shveytsariya temir yo‘l kompaniyalari misolida kuzatilmaydigan geterogenlikni 
hisobga olish samaradorlik baholarining aniqligini oshirishini ko‘rsatgan [2], J. Kovi esa mulkchilik shakli bilan 
texnik samaradorlik o‘rtasidagi bog‘liqlikni tekshirgan [3]. Ushbu ishlarda mavsumiy tebranish va quvvat zaxirasi 
samaradorlikka ta’sir qiluvchi omillar sifatida qayd etilgan bo‘lib, ularning tarmoqqa xos sabablarini yanada 
chuqurroq o‘rganish imkoniyati mavjud.

Transaksion xarajatlar va rag‘bat nazariyasi masalaning boshqa qirrasini ochib beradi. J.-J. Laffon va 
J. Tirol tartibga solinadigan korxona uchun rag‘bat shartnomalari nazariyasini ishlab chiqib, xarajatlarni to‘liq 
qoplash tartibida tejash rag‘batini kuchaytirish imkoniyatlari mavjudligini asoslagan [4]. B. Xolmstrom va P. 
Milgrom esa o‘lchanadigan ko‘rsatkichga bog‘langan rag‘bat tizimida o‘lchanmaydigan vazifalarni ham hisobga 
olish muhimligini ko‘rsatgan [5]. Mazkur nazariy apparat kompensatsiya tartibini baholash uchun bevosita mos 
keladi hamda uni temir yo‘l yo‘lovchi tashishiga tizimli tatbiq etish ilmiy ahamiyat kasb etadi.

Talab, sifat va tarif nazariyasi yo‘nalishida M. Uordman qatnov chastotasi, yo‘lda bo‘lish vaqti va chipta 
narxining talabga ta’sirini miqdoriy o‘lchagan [6], J. Preston esa talab bilan taklif o‘rtasidagi vaqt nomuvofiqligini 

muhim omil sifatida ajratgan [7]. H. Moring qatnov chastotasi oshganda kutish vaqti qisqarishi hisobiga 
miqyos tejamkorligi yuzaga kelishini ko‘rsatgan [8], K. Talluri va G. van Rayzin esa quvvati qat’iy belgilangan 
va mahsuloti zaxiraga to‘planmaydigan tizimlar uchun daromadni boshqarish nazariyasini ishlab chiqqan [9]. 
Ushbu ishlarda talab tomoni chuqur modellashtirilgan bo‘lib, korxonaning ichki resurs rejimini yanada kengroq 
tadqiq etish imkoniyati mavjud.

Sanab o‘tilgan yondashuvlarni ikki o‘lchov — resurs sarfini miqdoriy o‘lchash darajasi va ijtimoiy vazifani 
hisobga olish darajasi — bo‘yicha joylashtirish shuni ko‘rsatadiki, ikkala o‘lchovni bir vaqtda yuqori darajada 
qamrab olish yo‘nalishini yanada rivojlantirish zarurati mavjud: chegaraviy tahlil va rag‘bat nazariyasi resurslarni 
chuqur o‘lchashga yo‘naltirilgan bo‘lsa, ijtimoiy samaradorlik yondashuvi ijtimoiy vazifalarni kengroq hisobga 
oladi. Mazkur tezis aynan ushbu ikki yo‘nalishni o‘zaro uyg‘unlashtirishga qaratilgan.

T A D Q I Q O T  M E T O D O L O G I YA S I
Tadqiqotda qiyosiy-tahliliy usul qo‘llanildi: yo‘lovchi tashish korxonasi sanoat korxonasi bilan sakkizta belgi 

bo‘yicha qiyoslanib, ularning samaradorlik mazmuniga ta’siri aniqlandi (1-jadval).

1-jadval
Temir yo‘l yo‘lovchi tashish korxonasini sanoat korxonasidan farqlovchi belgilar1

Belgi Sanoat korxonasi Yo‘lovchi tashish korxonasi Samaradorlikka ta’siri

Mahsulotning 
saqlanishi

Sotilmagan mahsulot 
omborga to‘planadi

Sotilmagan o‘rindiq poyezd 
jo‘nagach iqtisodiy qiymatini 

yo‘qotadi

Bo‘sh quvvatdan samarali 
foydalanish zarurati yuzaga 

keladi

Ishlab chiqarish rejimi Buyurtma yoki talab 
bo‘yicha E’lon qilingan jadval bo‘yicha Sarf yo‘lovchi oqimidan qat’i 

nazar amalga oshadi

Talabning tebranishi Prognozlanadi va 
silliqlanadi

Mavsumiy, sutkalik va 
yo‘nalishli tebranish

Quvvat eng yuqori yuklamaga 
moslab saqlanadi

Narx va zararning 
qoplanishi

Bozor narxi, zarar mulkdor 
hisobidan

Tartibga solinadigan tarif, zarar 
byudjet hisobidan

Tejash rag‘batini kuchaytirish 
imkoniyati mavjud

Ijtimoiy majburiyat Mavjud emas
Kam bandlikdagi yo‘nalishlar 

davlat buyurtmasi bilan 
saqlanadi

Samaradorlikni oshirishda 
ijtimoiy vazifalarni hisobga 
olish zarurati yuzaga keladi

Belgilarning birgalikdagi ta’sirini tekshirish uchun “O‘ztemiryo‘lyo‘lovchi” AJning 2020–2025-yillardagi 
rasmiy statistik ma’lumotlari asosida asosiy ko‘rsatkichlar dinamikasi tahlil qilindi. Samaradorlikning shakllanish 
zanjiri uchta bosqichga ajratildi: resurslarning taklif etilgan quvvatga (o‘rindiq-kilometr, vagon-kilometr) aylanishi, 
quvvatning yo‘lovchi tomonidan realizatsiya qilinishi (yo‘lovchi-kilometr) va moliyaviy natijaning tarif hamda 
kompensatsiya orqali shakllanishi. Ushbu uch bosqichdan kelib chiqib, samaradorlikni baholash uch darajali 
tizim asosida qurildi.

N A T I J A L A R
Asosiy ko‘rsatkichlarning 2020–2025-yillardagi dinamikasi 2-jadvalda, ularning nisbiy ajralishi esa 1-rasmda 

keltirilgan.

2-jadval
“O‘ztemiryo‘lyo‘lovchi” AJning asosiy iqtisodiy ko‘rsatkichlari, 2020- va 2025-yillar2

Ko‘rsatkich 2020-yil 2025-yil O‘zgarish
Yo‘lovchi aylanmasi, mln yo‘l.-km 1 794,9 3 761,6 2,10 marta

Vagon-kilometr hajmi, mln km 63,7 109,4 1,72 marta

Vagonning o‘rtacha bandligi, nafar 28,19 34,38 +22,0 %

1 yo‘l.-km ekspluatatsion xarajat, so‘m 225,6 566,7 2,51 marta

1 yo‘l.-km daromad, so‘m 127,0 242,2 1,91 marta

Yillik zarar, mln so‘m × 351 530,2 ×

1	  Manba: muallif tomonidan tizimlashtirilgan.
2	  Manba: “O‘ztemiryo‘lyo‘lovchi” AJ ma’lumotlari asosida muallif tomonidan tuzilgan.

1-rasm. Asosiy ko‘rsatkichlarning nisbiy ajralishi, 2020–2025-yillar (2020-yil = 100 foiz)3

Jadval va rasmdan ko‘rinib turibdiki, yo‘lovchi aylanmasi 2,10 marta va vagon-kilometr hajmi 1,72 marta 
o‘sgan sharoitda vagonning o‘rtacha bandligi 22,0 foizga oshgan. Bir yo‘lovchi-kilometrga ekspluatatsion xarajat 
2,51 marta, daromad esa 1,91 marta oshgan. Natijada, 2025-yilda 351 530,2 mln so‘mlik moliyaviy natijani 
qoplash maqsadida byudjetdan 539 609,3 mln so‘m kompensatsiya ajratilgan. Ushbu raqamlar oqim, quvvat 
va moliyaviy natijaning uchta mustaqil bosqichda, turli subyektlar qarorlari asosida shakllanishini tasdiqlaydi.

Aniqlangan uch bosqichdan kelib chiqib qurilgan samaradorlikni baholashning ko‘p darajali tizimi 2-rasmda 
keltirilgan.

2-rasm. Temir yo‘l yo‘lovchi tashish korxonasi samaradorligini baholashning uch darajali tizimi4

Uch darajani bir vaqtning o‘zida maksimal darajaga yetkazish o‘zaro muvozanatni talab qiladi: jadvalni 
siyraklashtirish texnologik ko‘rsatkichni yaxshilashi mumkin, ayni paytda chipta daromadi va hududiy qamrovga 
ta’sir ko‘rsatadi; tarifni oshirish moliyaviy ko‘rsatkichni yaxshilashi mumkin, ayni paytda ijtimoiy qulaylikni hisobga 

3  Manba: muallif hisob-kitoblari.
4  Manba: muallif tomonidan ishlab chiqilgan.

olish zaruratini yuzaga keltiradi. Shu bois samaradorlik yagona nisbat sifatida emas, balki uch darajaning 
kelishilgan muvozanati sifatida talqin qilinishi lozim.

M U H O K A M A
Olingan natijalar J.-J. Laffon va J. Tirolning rag‘bat nazariyasini [4] yo‘lovchi tashish kontekstiga tatbiq 

etadi: zararning byudjet hisobidan to‘liq qoplanishi sharoitida korxona erishgan tejamkorlik kompensatsiya 
miqdorining kamayishi bilan bog‘liq bo‘lishi mumkin, ya’ni tejash natijasini korxonada saqlab qolish imkoniyati 
kompensatsiya mexanizmiga bog‘liq. Demak, kompensatsiya tartibi samaradorlikning tashqi sharti emas, balki 
uning bevosita omili sifatida qaralishi lozim.

Bandlik darajasining oqim va quvvat o‘sish sur’atlaridagi farq hisobiga nisbatan sekin o‘sishi K. Talluri va G. 
van Rayzin ishlab chiqqan [9] daromadni boshqarish nazariyasining yo‘lovchi tashishga tatbiq etilishidagi o‘ziga 
xos xususiyatni ko‘rsatadi: quvvat vagon birligida bo‘linmasligi sababli talabning o‘ndan bir foizga o‘zgarishi 
tarkibdan mos ravishda vagon chiqarish imkonini bermaydi, natijada oraliq holatlarda qo‘shimcha quvvat 
saqlanib qoladi.

Amaliy nuqtai nazardan, natijalar samaradorlikni baholash va rag‘batlantirish tizimini bitta ko‘rsatkichga 
emas, balki uch darajaning muvozanatiga asoslash zarurligini ko‘rsatadi. Tadqiqot kompaniya darajasida 
amalga oshirilgan bo‘lib, uning yo‘nalishlar kesimidagi tatbiqi keyingi tadqiqotlar doirasini kengaytirish imkonini 
beradi.

X U L O S A
O‘tkazilgan tahlil temir yo‘l yo‘lovchi tashish korxonalari samaradorligini an’anaviy “natija/xarajat” nisbati bilan 

bir qatorda kengroq mezonlar asosida baholash maqsadga muvofiqligini hamda uning mazmuni resurslarning 
taklif etilgan quvvatga, so‘ngra realizatsiya qilingan quvvatga va nihoyat moliyaviy natijaga aylanish zanjiridan 
kelib chiqishi lozimligini asosladi. Sakkizta nazariy yondashuvning qiyosiy tahlili taklif etilgan quvvat, realizatsiya 
qilingan quvvat va ijtimoiy vazifani yagona baholash tartibida o‘zaro uyg‘unlashtirish imkoniyatlarini yanada 
rivojlantirish zarurligini ko‘rsatdi.

Amaliy nuqtai nazardan, taklif etilgan uch darajali (texnologik-operatsion, moliyaviy-iqtisodiy, ijtimoiy-tizimli) 
tizim samaradorlikni baholash va rag‘batlantirish mexanizmini takomillashtirish uchun nazariy asos yaratadi. 
Keyingi tadqiqotlarda uch darajani birlashtiruvchi integral ko‘rsatkichni ishlab chiqish va uni yo‘nalishlar 
kesimidagi ma’lumotlar asosida sinash dolzarb yo‘nalish hisoblanadi.

